
	Иш № 1-1117-2501/149
Маърузачи судья: З.Бобонов 
	Биринчи инстанция судида ишни кўришда раислик қилган судья: 
Х.Хотамов


ТОШКЕНТ ВИЛОЯТ СУДИ ЖИНОЯТ ИШЛАРИ БЎЙИЧА 

СУДЛОВ ҲАЙЪАТИ КАССАЦИЯ ИНСТАНЦИЯСИНИНГ
А Ж Р И М И 
2026 йил 3 март куни, Тошкент вилоят суди жиноят ишлари бўйича судлов ҳайъати кассация инстанциясининг очиқ суд мажлиси ўз биносида бўлиб,
раислик қилувчи – жиноят ишлари бўйича судлов ҳайъати судьяси С.Каримов, ҳайъат судьялари: Х.Усманов ва З.Бобоновлардан иборат таркибда, судья катта ёрдамчиси Ш.Жалиловнинг котиблигида, тарафлардан Тошкент вилоят прокуратураси бўлим прокурори Х.Равшанов, судланувчи С.Алахунов ва унинг адвокати М.Нурмухамедов, судланувчи А.Джуманов ва унинг адвокати А.Мисировнинг иштирокида, С.Алахунов, А.Джуманов ва К.Умаровларга оид жиноят ишини, судланувчи С.Алахунов ва судланувчи А.Джумановнинг адвокати А.Мисировларнинг шикоятлари асосида кассация тартибида кўриб чиқиб, қуйидагиларни 
А н и қ л а д и: 

Жиноят ишлари бўйича Юқоричирчиқ туман судининг 2025 йил 
3 сентябрдаги ҳукмига кўра,
Алахунов Санжар Асқаржон ўғли (Alaxunov Sanjar Asqarjon o‘g‘li), 1992 йил 19 мартда Тошкент шаҳрида туғилган, ўзбек, Ўзбекистон фуқароси, маълумоти ўрта-махсус, 
“SS BIZNES” МЧЖнинг норасмий раҳбари, оилали, уч нафар фарзанди бор, судланмаган, Тошкент шаҳри, Яшнобод тумани, Тузел-2 мавзеси, 12Б-уй, 28-хонадонда яшайди, иш бўйича “гаров” тарзидаги эҳтиёт чораси қўлланилган,
Ўзбекистон Республикаси ЖК 186-моддаси 2-қисмининг “а” банди билан базавий ҳисоблаш миқдорининг икки юз баравари миқдорида 75.000.000 сўм, ЖК 1861-моддаси 3-қисмининг “а,б” бандлари билан базавий ҳисоблаш миқдорининг тўрт юз баравари миқдорида 150.000.000 сўм, ЖКнинг 
59-моддаси тартибида узил-кесил базавий ҳисоблаш миқдорининг тўрт юз ўн баравари миқдорида 153.750.000 сўм жарима жазоси тайинланган.

Джуманов Азамат Нурмат ўғли (Djumanov Azamat Nurmat o‘g‘li), 1995 йил 22 январда Тошкент вилоятида туғилган, ўзбек, Ўзбекистон фуқароси, маълумоти ўрта-махсус, 
“SS BIZNES” МЧЖ раҳбари, оилали, икки нафар фарзанди бор, судланмаган, Тошкент  вилояти, Паркент тумани, Ойдин маҳалласи, Полетаева кўчаси, 12-уй, 6-хонадонда яшайди, иш бўйича “гаров”  тарзидаги эҳтиёт чораси қўлланилган,

Ўзбекистон Республикаси ЖК 186-моддаси 2-қисмининг “а” банди билан базавий ҳисоблаш миқдорининг икки юз баравари миқдорида 75.000.000 сўм, ЖК 1861-моддаси 3-қисмининг “а,б” бандлари билан базавий ҳисоблаш миқдорининг тўрт юз баравари миқдорида 150.000.000 сўм, ЖКнинг 
59-моддаси тартибида узил-кесил базавий ҳисоблаш миқдорининг тўрт юз ўн баравари миқдорида 153.750.000 сўм жарима жазоси тайинланган.

Умаров Камолиддин Азимитдинович (Umarov Kamoliddin Azimitdinovich), 1985 йил 9 декабрда Тошкент вилоятида туғилган, ўзбек, Ўзбекистон фуқароси, маълумоти ўрта-махсус, “Legion Co” МЧЖда ишчи, оилали, икки нафар фарзанди бор, судланмаган, Тошкент вилояти, Юқоричирчиқ тумани, Яшнобод маҳалласи, Истиқлол кўчаси, 3-уйда яшайди, иш бўйича “гаров” тарзидаги эҳтиёт чораси қўлланилган,
Ўзбекистон Республикаси ЖК 186-моддаси 2-қисмининг “а” банди билан базавий ҳисоблаш миқдорининг икки юз баравари миқдорида 75.000.000 сўм, ЖК 1861-моддаси 3-қисмининг “а,б” бандлари билан базавий ҳисоблаш миқдорининг тўрт юз баравари миқдорида 150.000.000 сўм, ЖКнинг 
59-моддаси тартибида узил-кесил базавий ҳисоблаш миқдорининг тўрт юз ўн баравари миқдорида 153.750.000 сўм жарима жазоси тайинланган.

Суднинг ҳукмида баён қилинишича, С.Алахунов ўзининг ғаразгўйлик ва бошқа паст ниятларини ҳамда шахсий манфаатларини кўзлаб, ноқонуний йўллар билан мўмай даромад олиш мақсадида, истеъмолчиларнинг ҳаёти ва соғлиғи хавфсизлиги талабларига жавоб бермайдиган ва истеъмолга яроқлилик муддати ўтган алкоголь маҳсулотларини ўтказиш мақсадини кўзлаб, қонунга хилоф равишда сақлаш, ташиш ва ўтказиш фаолияти билан шуғулланиб келиб, А.Джуманов ва К.Умаровлар билан олдиндан жиноий тил бириктириб, бир гуруҳга бирлашган ҳолда жиноий режа тузишиб, жиноий режанинг асосий ролини С.Алахунов ўз зиммасига олиб, жиноий ҳаракатларини яшириш мақсадида гўёки ўзини “SS BIZNES” МЧЖ раҳбари сифатида кўрсатиб келиб, аслида жамиятни Юқоричирчиқ тумани давлат хизматлари маркази орқали номигагина ташкил қилгани ҳолда жиноий таъқиблардан қутулиб қолишни режа қилиб, хавфсизлик талабларига жавоб бермайдиган ва истеъмолга яроқлилик муддати ўтган алкоголь маҳсулотларини топиб, уларни ташиш, сақлаш ва сотишни ўзининг асосий вазифаси сифатида белгилаб, қолган жиноий ролларни ҳам ўзаро тақсимлаб, К.Умаровга яроқлилик муддати ўтган алкоголь маҳсулотларини топиш ва ташиш, А.Джумановга эса топилган маҳсулотларни сотиш вазифасини юклаб, 2024 йил декабрь ойидан жиноий фаолият аниқланган кунга қадар Юқоричирчиқ тумани, Истиқбол маҳалласи, Ишбилармонлар кўчаси, 4-уй манзилида тадбиркорлик фаолиятини давлат рўйхатидан ўтказмай, алкоголли маҳсулотларни жамият балансига кирим қилмай, солиқ ҳисоботларида акс эттирмай фаолият кўрсатиб келишиб, Ўзбекистон Республикасининг “Лицензиялаш, рухсат бериш ва хабардор қилиш тартиб-таомиллари тўғрисида”ги Қонуннинг 3-иловаси 24-банди, “Ўзбекистон Республикасида умумий овқатланиш маҳсулотларини (хизматларини) ишлаб чиқариш ва сотиш қоидаларини тасдиқлаш тўғрисида”ги 75-сонли Қарори билан тасдиқланган “Ўзбекистон Республикасида чакана савдо қоидалари”нинг 
57-банди ҳамда Ўзбекистон Ресубликасининг “Озиқ-овқат маҳсулотининг сифати ва хавфсизлиги тўғрисида”ги Қонунининг 14-моддаси 4-хатбошиси талабларига зид равишда, алкоголь маҳсулотлари билан чакана савдо қилишни бошлаганлик ҳақида хабарномани Солиқ инспекциясига тақдим қилмасдан, Юқоричирчиқ тумани, Истиқбол маҳалласи, Ишбилармонлар кўчаси, 4-уйда ноқонуний йўллар билан савдо тармоғини ташкил қилишиб, ушбу савдо дўконида истеъмолчиларнинг ҳаёти ва соғлиғи хавфсизлиги талабларига жавоб бермайдиган ҳамда истеъмолга яроқлилик муддати ўтган ва арзон нархда олинган алкоголь маҳсулотларини сотиб келишган.

Бош прокуратура ҳузуридаги ИЖҚК Департаментининг Юқоричирчиқ туман бўлими тезкор ходимлари томонидан фуқаро У.Буроновнинг аризаси асосида 2025 йил 6 май куни Юқоричирчиқ тумани, Истиқбол маҳалласи, Ишбилармонлар кўчаси, 4-уй манзилида ташкил қилинган савдо тармоғида ўтказилган тезкор тадбир давомида, С.Алахунов истеъмолчиларнинг ҳаёти ва соғлиғи хавфсизлиги талабларига жавоб бермайдиган ва истеъмолга яроқлилик муддати ўтган “Aqua Vita” номли алкоголь маҳсулотининг бир донасини У.Буроновга 80.000 сўмга сотган вақтида ашёвий далиллар билан ушланган.

Шунингдек, ўтказилган тезкор тадбир давомида алкоголь маҳсулотлари савдоси билан шуғулланиб келинаётган ноқонуний савдо тармоғи кўздан кечирилганда, келгусида сотиш мақсадида сақланиб келинган 185 турдаги 1739 дона бўлган алкоголь маҳсулотлари мавжудлиги аниқланиб, тегишли тартибда олиб қўйилган.

Ўзларининг юқоридаги ҳаракатлари билан С.Алахунов, А.Джуманов ва К.Умаровлар 186-моддаси 2-қисмининг “а” банди ва 1861-моддаси 
3-қисмининг “а,б” бандларида назарда тутилган жиноятни содир қилганликда айбли деб топилган. 

 “Gamma Valuation” МЧЖнинг 2025 йил 19 майдаги ҳулосасига кўра, ашёвий далил сифатида олиб қўйилган 185 турдаги 1739 дона алкоголли маҳсулотларнинг жами бозор баҳоси 143.965.000 сўмни ташкил этиши кўрсатилган.

Ўзбекистон Республикаси Соғлиқни сақлаш вазирлиги ҳузуридаги санитария-эпидемиологик осойишталик ва жамоат саломатлиги қўмитаси Тошкент вилоят бошқармаси Юқоричирчиқ туман бўлимининг 2025 йил 
20 майдаги 03/248-сонли ҳулосасига кўра, 33 хил турдаги алкоголли маҳсулотлар истеъмолчиларнинг ҳаёти ёки соғлиғи хавфсизлиги талабларига жавоб бермаслиги кўрсатилган.

Судланувчи С.Алахунов шикоятида, айбига тўлиқ иқрорлиги ва қилмишидан пушаймондалиги, оилавий шароити оғирлиги, оилада ягона боқувчи бўлиб, қарамоғида уч нафар вояга етмаган фарзандлари борлиги, уларнинг бир нафарига алимент тўлаб келиши, жаримани тўлашга имкони йўқлиги ҳақида важлар келтириб, жазони енгилроқ жазога алмаштириб беришни сўраган.
Судланувчи А.Джумановнинг адвокати А.Мисиров шикоятида, ҳимояси остидаги А.Джумановнинг оилавий шароити оғирлиги, барқарор даромад манбаига эга эмаслиги, қарамоғида икки нафар вояга етмаган фарзандлари борлиги ҳақида важлар келтириб, жарима миқдорини камайтириб беришни ёки енгилроқ жазога алмаштириб беришни сўраган.
Ўзбекистон Республикаси ЖПКнинг 483-моддада, суд жиноят ишини апелляция, кассация, тафтиш тартибида кўришда шикоят ёки протест важлари билан чегараланмаслиги ва ишни барча маҳкумларга, шу жумладан тегишли шикоятни бермаган шахсларга ёки ўзига нисбатан шикоят (протест) берилмаган маҳкумларга нисбатан ҳам тўла ҳажмда текшириши назарда тутилган.

Судлов ҳайъати, ушбу қонун талабидан келиб чиқиб, гарчанд суд ҳукмининг К.Умаровга оид қисми бўйича шикоят берилмаган ва протест билдирилмаган бўлса-да, жиноят ишини унга оид қисмини ҳам (жиноят ишини тўла ҳажмда) кўриб чиқишни лозим топади.  
Судлов ҳайъати, иш бўйича судья З.Бобоновнинг маърузасини, Тошкент вилоят прокуратураси бўлим прокурори Х.Равшановнинг суд ҳукмини ўзгаришсиз, шикоятларни қаноатлантирмасдан қолдириш ҳақидаги, судланувчи С.Алахунов ва унинг адвокати М.Нурмухамедов, судланувчи А.Джуманов ва унинг адвокати А.Мисировнинг кассация шикоятларини қаноатлантириш, жарима миқдорини камайтириб бериш ҳақидаги фикрларини тинглаб, шикоятлардаги важларни текшириб, жиноят иши ҳужжатларини таҳлил қилиб, қуйидаги асосларга кўра суд ҳукмини ўзгартиришни, шикоятларни қисман қаноатлантиришни лозим топади.

Судланувчилар С.Алахунов, А.Джуманов ва К.Умаровларнинг истеъмолчиларнинг ҳаёти ва соғлиғи хавфсизлиги талабларига жавоб бермайдиган ва истеъмолга яроқлилик муддати ўтган алкоголли маҳсулотларни ўтказганлиги ва ўтказиш мақсадида сақлаб келганликдаги айблари, ўзларининг суд мажлисида айбларига тўлиқ иқрорлик билдириб берган кўрсатувларидан ташқари, У.Буроновнинг ИЖҚК Департаментининг Юқоричирчиқ тумани бўлими бошлиғи номига ёзган аризаси, пул маблағларини ва овоз ёзиш мосламасини тақдим қилиш ва ашёвий далилларни олиш ҳақидаги баённомалар, Ўзбекистон Республикаси Соғлиқни сақлаш вазирлиги ҳузуридаги Санитария-эпидемиологик осойишталик ва жамоат саломатлиги қўмитаси Тошкент вилоят бошқармаси Юқоричирчиқ туман бўлимининг 03/248-сонли ҳулосаси ва унга илова қилинган 18-сонли баённома, ДВД дискни кўздан кечириш, аудио ёзувли сўзлашувларни эшитиб кўриш ва стенограмма қилиш ҳақидаги баённома “Legion Co” МЧЖнинг 
2025 йил 17 мартдаги 84-сонли далолатномаси, телефон аппарати кўздан кечирилганлиги юзасидан расмийлаштирилган фотожадвал, сўроқ баённомалари ҳамда ишда тўпланган ва судда текширилиб, ҳуқуқий баҳо берилган бошқа далиллар билан исботланган.

Биринчи инстанция суди томонидан жиноят ишини судда кўришда Ўзбекистон Республикаси ЖПКнинг 22, 26-моддалари талабларига тўлиқ риоя қилинган ҳамда суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида ЖПКнинг 
95-моддаси тартибида баҳоланган далиллар билан асослантирилиб, иш бўйича аниқланиши лозим бўлган барча ҳолатлар синчковлик билан тўла ва холисона текширилган ҳолда С.Алахунов, А.Джуманов ва К.Умаровнинг ҳаракатлари Ўзбекистон Республикаси ЖК 186-моддаси 2-қисмининг 
“б” банди банди билан тўғри квалификация қилинган.

Бироқ, дастлабки тергов органи ва биринчи инстанция суди томонидан С.Алахунов, А.Джуманов ва К.Умаровларнинг истеъмолчиларнинг ҳаёти ёки соғлиғи хавфсизлиги талабларига жавоб бермайдиган товарларни ўтказганлиги ва ўтказиш мақсадида сақлаб келган ҳаракатлари Ўзбекистон Республикаси ЖК 186-моддаси 2-қисмининг “б” банди билан тўғри квалификация қилингани ҳолда, уларнинг айнан шу (битта) ҳаракатлари 
ЖК 1861-моддаси 3-қисмининг “а,б” бандлари билан ортиқча квалификация қилинган.

Ўзбекистон Республикаси ЖКнинг 186-моддасида истеъмолчиларнинг ҳаёти ёки соғлиғи хавфсизлиги талабларига жавоб бермайдиган товарларни ўтказиш мақсадини кўзлаб ишлаб чиқариш, сақлаш, ташиш ёхуд ўтказиш, ишлар бажариш ёки хизматлар кўрсатиш учун жиноий жавобгарлик белгиланган.

ЖКнинг 1861-моддасида эса, этил спирти, алкоголли маҳсулот ва тамаки маҳсулотини қонунга хилоф равишда муомалага киритиш ёки ишлаб чиқариш учун жавобгарлик назарда тутилган.

Қонун мазмуни (Жиноят кодекси 1861-моддасига берилган шарҳларнинг 10-банди)га кўра, агар этил спирти, алкоголли маҳсулотлар ёки тамаки маҳсулотларини ишлаб чиқарувчи корхона белгиланган техник талабларга риоя этмаса ва истеъмолчиларнинг хавфсизлик талабларига жавоб бермайдиган маҳсулотлар ишлаб чиқарган тақдирда, қилмишни ЖКнинг 
186-моддаси билан квалификация қилиш лозим. Агар ушбу ҳолатда ишлаб чиқаришнинг ўзи ҳам ноқонуний бўлган тақдирда, қилмишни ЖКнинг 
186-моддаси ва 1861-моддалари билан жиноятлар мажмуи тариқасида квалификация қилиш лозим.

Жиноят иши ҳужжатларидан кўринишича, ашёвий далил сифатида олинган ва жиноят иши қўзғатилишига сабаб бўлган алкоголли маҳсулотларнинг ишлаб чиқарилиши ноқонуний бўлмаган. Маҳсулотлар алкоголли маҳсулотлар ишлаб чиқариш корхоналари ҳисобланган “Toshkent vino kombinati” АЖ, “KONVIN” АЖ, “SHOXRUD” АЖ, “FAR-VAB” ҚК, “QAMXAR” МЧЖ, “Premium Uzbekstan” МЧЖ ҚК, “DAVR SHAROB” МЧЖ, “NAVIGUL” ҚК МЧЖларда ишлаб чиқарилган бўлиб, ушбу алкоголли маҳсулотлар дастлаб алкоголли маҳсулотлар савдоси билан қонуний тартибда шуғулланиб келаётган “Legion So” МЧЖ томонидан харид қилинган бўлса-да, кейинчалик яроқлили муддати ўтиб кетганлиги сабабли маҳсулотлар жамиятнинг Яшнобод туманидаги омборхонасида савдодан олиниб, келгусида йўқ қилиш учун омборхона ҳовлисига чиқариб қўйилган ва ушбу маҳсулотларни жамиятда маҳсулот тарқатувчи – ҳайдовчи бўлиб ишловчи К.Умаров С.Алахуновга келгусида сотиш мақсадида етказиб берган.
Бундай ҳолда судлов ҳайъати, С.Алахунов, А.Джуманов ва К.Умаровларнинг истеъмолчиларнинг ҳаёти ёки соғлиғи хавфсизлиги талабларига жавоб бермайдиган товарларни ўтказган ва ўтказиш мақсадида сақлаб келган ҳаракатларини Ўзбекистон Республикаси ЖК 186-моддаси 
2-қисмининг “б” банди билан квалификация қилишнинг ўзи етарли бўлиб, уларнинг айнан шу битта ҳаракатни ЖК 1861-моддаси 3-қисмининг 
“а,б” бандлари билан квалификация қилиш талаб этилмайди деб ҳисоблайди.

Олий суд Пленумининг 2024 йил 25 мартдаги “Жиноят ишларини апелляция, кассация тартибида кўриш амалиётининг айрим масалалари тўғрисида”ги 7-сонли қарорининг 23-бандида, ЖПК 485-моддасида ҳукм, ажримни бекор қилиниши ва ўзгартирилиши учун умумий асослар белгиланган бўлиб, апелляция, кассация инстанцияси судлари уларни ишнинг муайян ҳолатларидан келиб чиққан ҳолда қўллаши мумкинлиги, суд томонидан ЖК нормалари нотўғри қўлланилган бўлиб, бироқ апелляция, кассация инстанцияси судлари бу хатони, шу жумладан, маҳкумнинг аҳволини оғирлаштирмаган ҳолда тузатиши мумкин бўлса, ҳукм ўзгартирилиши шартлиги тўғрисида тушунтиришлар берилган.

Юқорида баён этилганларга кўра, судлов ҳайъати С.Алахунов, А.Джуманов ва К.Умаровларга нисбатан чиқарилган жиноят ишлари бўйича Юқоричирчиқ туман судининг 2025 йил 3 сентябрдаги ҳукмини ўзгартиришни ва уларнинг айбидан ЖК 1861-моддаси 3-қисмининг 
“а,б” бандларини – ортиқча квалификация қилингани сабабли чиқаришни, уларга нисбатан ЖК 186-моддаси 2-қисмининг “б” банди билан тайинланган жазони ўзгаришсиз қолдиришни, шикоятларни қисман қаноатлантиришни лозим топади.

Судлов ҳайъати Ўзбекистон Республикаси Жиноят-процессуал кодексининг 5095-7, 5099-10-моддаларига амал қилиб, судлов ҳайъати

А ж р и м    қ и л а д и :

Алахунов Санжар Асқаржон ўғли, Джуманов Азамат Нурмат ўғли ва Умаров Камолиддин Азимитдиновичга нисбатан чиқарилган жиноят ишлари бўйича Юқоричирчиқ туман судининг 2025 йил 3 сентябрдаги ҳукми ўзгартирилсин.
Алахунов Санжар Асқаржон ўғлига Ўзбекистон Республикаси 
ЖК 1861-моддаси 3-қисмининг “а,б” бандлари билан ва ЖКнинг 59-моддаси тартибида узил-кесил жазо тайинлаш қисми бекор қилинсин.
С.Алахуновнинг айбидан ЖК 1861-моддаси 3-қисмининг “а,б” бандлари чиқарилсин.

С.Алахуновга ЖК 186-моддаси 2-қисмининг “а” банди билан тайинланган базавий ҳисоблаш миқдорининг икки юз баравари миқдорида 75.000.000 сўм жарима жазоси ўзгаришсиз қолдирилсин.
Джуманов Азамат Нурмат ўғлига Ўзбекистон Республикаси 
ЖК 1861-моддаси 3-қисмининг “а,б” бандлари билан ва ЖКнинг 59-моддаси тартибида узил-кесил жазо тайинлаш қисми бекор қилинсин.

А.Джумановнинг айбидан ЖК 1861-моддаси 3-қисмининг “а,б” банд-лари чиқарилсин.

А.Джумановга ЖК 186-моддаси 2-қисмининг “а” банди билан тайинланган базавий ҳисоблаш миқдорининг икки юз баравари миқдорида 75.000.000 сўм жарима жазоси ўзгаришсиз қолдирилсин.
Умаров Камолиддин Азимитдиновичга Ўзбекистон Республикаси 
ЖК 1861-моддаси 3-қисмининг “а,б” бандлари билан ва ЖКнинг 59-моддаси тартибида узил-кесил жазо тайинлаш қисми бекор қилинсин.

К.Умаровнинг айбидан ЖК 1861-моддаси 3-қисмининг “а,б” бандлари чиқарилсин.

К.Умаровга ЖК 186-моддаси 2-қисмининг “а” банди билан тайинланган базавий ҳисоблаш миқдорининг икки юз баравари миқдорида 75.000.000 сўм жарима жазоси ўзгаришсиз қолдирилсин.
Суд ҳукмининг қолган қисми ўзгаришсиз қолдирилсин.

Шикоятлар қисман қаноатлантирилсин.

Мазкур ажрим устидан Тошкент вилоят судининг жиноят ишлари бўйича судлов ҳайъатига тафтиш тартибида шикоят берилиши ёки протест билдирилиши мумкин. 

